
 Şollar – Bakı su kəmərinin 100 illiyi 
münasibətilə müsabiqə keçirilir
 � “Azərsu” Açıq Səhmdar Cəmiyyəti və 

Azərbaycan Respublikasının Prezidenti yanında 
Kütləvi İnformasiya Vasitələrinin İnkişafına 
Dövlət Dəstəyi Fondu son illər yaranmış ənənəyə 
uyğun olaraq, "Şollar – Bakı su qurğuları 
kompleksi – 100 il: əbədi həyat mənbəyi" 
mövzusunda növbəti  fərdi jurnalist yazıları 
müsabiqəsinə start vermişdir.

KİVDF-dən aldığı-
mız məlumatda  bildirilir ki, 
müsabiqəni keçirməkdə məqsəd 
bir əsrin yadigarı olan Şollar  – 
  Bakı su qurğuları komplek-
sinin Abşeron yarımadasının 
fasiləsiz və keyfiyyətli içməli 
su təminatında tarixi rolunun 
ictimaiyyətə çatdırılması, belə 
önəmli mövzularla bağlı peşəkar 
jurnalist əməyini stimullaş-
dırmaqdır. I  yeri qazanmış  1 
qalibin 1000  manat; II yeri 
tutmuş 2 jurnalistin hərəsinin 
800  manat; III yerə çıxmış 3 
yazarın ayrılıqda 600 manat 
məbləğində mükafatlandırılması 
nəzərdə tutulur. Bundan əlavə, 
15 yazı müəllifinə həvəsləndirici 

mükafat (200 AZN) veriləcək. 
Qaliblər Azərbaycan Respub-
likasının Prezidenti yanında 
Kütləvi İnformasiya Vasitələrinin 
İnkişafına Dövlət Dəstəyi Fondu-
nun və “Azərsu” Açıq Səhmdar 
Cəmiyyətinin xüsusi diplomu ilə 
təltif olunacaqlar.

Müsabiqənin keçirilmə 
şərtlərində isə bildirilir ki, 
yarışmada kütləvi informasi-
ya vasitələrində (qəzet, jurnal, 
informasiya agentlikləri) azı bir 
il fasiləsiz çalışanlar iştirak edə 
bilərlər. Yazıların sərlövhələri 
mövzu ilə eyni olmalıdır. 
Qəzet və jurnallarda işləyən 
jurnalistlər yazılarını çalışdıqla-
rı, eləcə də son bir ildə həftədə 

bir dəfədən az olmayaraq nəşr 
edilən, Azərbaycan Mətbuat 
Şurasının tərtib etdiyi “qara 
siyahı” ya düşməyən mətbuat 
orqanlarında dərc etdirməlidirlər. 
Yazıda “Azərsu” Açıq Səhmdar 
Cəmiyyəti və Azərbaycan Res-
publikasının Prezidenti yanında 
Kütləvi İnformasiya Vasitələrinin 
İnkişafına Dövlət Dəstəyi 
Fondunun keçirdiyi müsabiqəyə 
təqdim etmək üçün” qeydi 
göstərilməlidir. Yazıların qəbulu 1 
mart 2017-ci il tarixdə başa çatır.  

Müsabiqənin şərtləri ilə 
KİVDF-nin saytında ətraflı tanış 
olmaq mümkündür.

T.RÜSTƏMOV, “Xalq qəzeti”

13 yanvar 2017-ci il, cümə 5
Bakıda törədilən 20 Yanvar faciəsi xalqımızın 
mübarizliyini və əyilməzliyini nümayiş etdirdi

 � Zaman bizi o qanlı faciənin dəhşətlərindən 
uzaqlaşdırdıqca, sanki, üzərimizə daha böyük, daha 
müqəddəs vəzifələr  düşürmüş kimi, həmin səhifələri 
tez-tez vərəqləyirik. Bizim üçün Azərbaycanın dövlət 
müstəqilliyinin əbədiləşdirilməsindən müqəddəs vəzifə 
ola bilməz.

Təbii ki, təməli ulu öndər 
Heydər Əliyev tərəfindən qoyulmuş 
və bu gün dünyanın hər yerindəki 
soydaşlarımızın dəstəklədiyi siyasi 
kurs dövlət müstəqilliyimizin 
əbədiləşdirilməsini təmin edir. 
Ancaq bizim hər birimiz həmin 
amala xidmət  olaraq,  20 Yan-
var, Xocalı, Qarakənd faciələrinin 
təkrarlanmaması üçün, sözün həqiqi 
mənasında, mütəşəkkillik nümayiş 
etdirməliyik və etdiririk. Adıçəkilən  
və çəkilməyən bütün faciələrimizi 
törədənlər bir məqsədə xidmət 
edirdilər – Azərbaycanın dövlət 
müstəqilliyi növbəti dəfə uğursuz-
luqla nəticələnsin. Buna nail ola 
bilmədilər. Çünki XX  əsrin sonla-
rında  həmin məqsədlə  törədilən 
çoxsaylı xəyanətlərin qarşısını 
almaq üçün  xalqımızın arxasında  
böyük öndərimiz, ümummilli lide-

rimiz var idi. Bu qısa yazıda həmin 
dövrün hadisələrini yığcam şəkildə, 
növbəti dəfə xatırlatmaq istəyirik.

1990-cı ilin yanvarında işğal, 
təzyiq, faciə, qırğın  və qan-qada ilə 
üz-üzə qalmış Azərbaycan haqqında 
həqiqətlərin dünya ictimaiyyətinə 
çatdırılmasına maneçilik törədənlər 
ciddi informasiya blokadası ya-
ratmışdılar. Böyük dövlət xadimi 
Heydər Əliyev hələ Moskvada 
olarkən xalqımızın azadlıq arzula-
rını boğmaq istəyənləri ifşa edərək, 
onların mənfur əməllərini pisləmişdi. 
Bu gün Azərbaycan həqiqətlərinin 
dünya miqyasında ən gur səslə 
hamıya eşitdirilməsi üçün kosmosda 
müasir  rabitə peykimiz və bir də  
qətiyyətli dövlət başçımız vardır. 
Bugünkü Azərbaycan həqiqətlərini 
eşidənlər inana bilmirlər ki,  90-cı 
ilin ilk ayında  böyük bir imperiya bu 

xalqın ruhunu və əzmini qırmaq üçün 
sovet ordu hissələrinə Azərbaycan 
paytaxtını darmadağın etmək əmrini 
vermişdi. Bu, bir tarixi fakt idi. Ulu 
öndər Heydər Əliyevin dediyi kimi, 
həmin gün biz tariximizin təkcə qanlı 
deyil, həm də şanlı səhifələrindən 
birini yaşadıq.

Heydər Əliyev  20 Yanvar 
hadisəsinin (ümummilli liderimiz 
həmin qanlı hadisənin xalqımız üçün 
həm faciə,  həm də qəhrəmanlıq 
səhifəsi olduğunu deyirdi)  bu 
günümüz və gələcəyimiz üçün olan 
əhəmiyyətini nəzərə alaraq, demək 
olar ki, keçirdiyi hər görüşdə bu 
hadisənin tarixi dərslərindən bəhs 
etmişdir.  1997-ci il yanvarın  31-də 
Milli  Elmlər Akademiyasının 
rəhbərliyi, həqiqi və müxbir üzvləri, 
institut direktorları və aparıcı alimləri 
ilə görüşdə çıxış edən ulu öndər 
demişdir: “...Xalqımız bundan tarixi 
nəticə çıxarmalıdır. Biz gərək heç 
vaxt əyilməyək, heç vaxt sınmayaq. 
Bilirsiniz, millətin mənafeyi hər bir 
insanın həyatından üstün olmalıdır.”

Təkcə Bakıda deyil, eləcə də 
əliyalın azərbaycanlıların üzərinə 
nizami ordu göndərən Kremldəkilər 
də yaxşı bilirdilər ki, Yanvar faciəsi 
ilə bağlı Heydər Əliyevin verdiyi 
ən kəskin bəyanat  məhz 1990-cı il 
yanvarın 21-də, Kremlin qulağının 
dibində, Azərbaycana düşmənçilik 
mövqeyindən əl çəkə bilməyən 
Mixail Qorbaçovun adamlarının gözü 
qabağında səsləndirilmişdi. Həmin 
bəyanat Azərbaycan tarixində yeni 
siyasi dövrün başlandığını bildirirdi. 
Heydər Əliyevin növbəti sərt addımı 
isə SSRİ Nazirlər Sovetinin partiya 
təşkilatına ünvanladığı 19 iyul 1991-
ci il tarixli ərizəsində gətirdiyi faktlar 
idi. Ulu öndər həmin müraciətdə  20 
Yanvar hadisəsi ilə bağlı bildirirdi: 
“Bu antihumanist, konstitusiyaya və 
hüquqa zidd hərəkəti ittiham edərkən 
Sov. IKP və Azərbaycan KP MK-nın 
bu cinayətin üstünü açacağına və 

günahkarları üzə çıxaracağına ümid 
edirdim. Artıq yarım il keçib. Nəinki 
bu dəhşətli cinayətlərin hamıya 
çoxdan məlum olan günahkarları 
üzə çıxarılmayıb, əksinə, bunları ört-
basdır etmək üçün əllərindən gələni 
edirlər. Ümid edirlər ki, bu faciə 
unudulacaq. Ancaq tarix dəfələrlə 
sübut etmişdir ki, doğma xalqa qarşı 
yönəldilmiş qanlı cinayətləri on illər 

keçsə də, unutmaq və bağışlamaq 
mümkün deyil.”

Bundan başqa,  20 Yanvar 
faciəsinə siyasi-hüquqi qiymət 
verilməməsi də Heydər Əliyevi 
çox düşündürən və olduqca narahat 
edən məsələlərdən biri idi. Ona görə 
də, ulu öndər 1994-cü il yanvarın 
12-də keçirdiyi müşavirədə  bu 
barədə deyirdi: “Xalqa təcavüz 
olunmuş, günahkarlar isə hələ 
müəyyənləşdirilməmişdir. Görünür 
ki, ötən yaxın illərdəki Sovetlər 
Birliyi, respublika rəhbərliyi, məsul 
şəxslər öz mənafeləri naminə bu 
böyük faciənin əsl mahiyyətini xalqa 
bəyan etməmişlər”.

Ulu öndər həmin həqiqətlərin 
Azərbaycanda və dünyada ha-
mıya məlum olması üçün bütün 
addımları atdı. Hamı bildi ki, 

Azərbaycanın azadlığı və ərazi bü-
tövlüyü uğrunda mübarizə tarixinə 
qəhrəmanlıq səhifəsi kimi daxil 
olmuş 1990-cı ilin 20 Yanvarında 
ölkəmizə qarşı ərazi iddiaları irəli 
sürən Ermənistanın təcavüzkar 
hərəkətlərindən və keçmiş SSRİ 
rəhbərliyinin onlara havadarlığından 
hiddətlənən azadlıq fədailəri Bakının 
küçələrinə və meydanlarına çıxaraq 

Kremlin siyasətinə  öz qəti etiraz-
larını bildirirdilər. Öz haqqını tələb 
edən xalqın üzərinə sovet ordusu-
nun döyüş hissələrinin yeridilməsi 
Azərbaycanda misli görünməmiş 
faciəyə gətirib çıxarmışdı.  Böyük 
itkilərlə, günahsız insanların qətli 
ilə nəticələnən 20 Yanvar faciəsi  
Mixail Qorbaçov başda olmaqla, 
cinayətkar imperiya rəhbərliyinin 
Azərbaycana qarşı xəyanətkar 
siyasətinə dözməyən, öz azadlığına, 
müstəqilliyinə can atan xalqımızın 
həm də mübarizliyini, əyilməzliyini, 
məğrurluğunu nümayiş etdirdi. 

Bu gün istənilən soydaşı-
mız məmnunluqla qeyd edir ki, 
ulu öndər Heydər Əliyevin bütün 
xarici səfərlərində və beynəlxaq 
tədbirlərdəki çıxışlarında  olduğu 
kimi,  Prezident İlham  Əliyevin  də 

istənilən dostumuz və  bədxahımız 
olan  siyasətçilərlə görüşlərində 
bu məsələlər çox böyük ustalıqla 
gündəmə gətirilir və Azərbaycanın 
mənafeyi baxımından müzakirəsinə 
nail olunur. Xatırladaq ki, Prezident 
İlham Əliyev 20 Yanvar faciəsində 
qətlə yetirilənlərin, müharibə vete-
ranlarının, şəhid ailələrinin, əlillərin 
problemlərinin dövlət səviyyəsində 
həllini mühüm vəzifələrdən biri kimi 
qarşıya qoyub. 

Bu istiqamətdə böyük tədbirlər 
həyata keçirilir. Şəhid ailələrinin, 
əlillərin sosial təminatı ildən-ilə daha 
da yaxşılaşdırılır. Ölkənin iqtisadi 
durumunun yüksəlməsi özünü bu 
qəbildən olan insanların həyat və 
məişətində daha qabarıq göstərir. 
2006-cı il yanvarın 19-da  ölkə 
başçısının fərmanı ilə 20 Yanvar 
şəhidlərinin ailələri üçün Azərbaycan 
Respublikası Prezidentinin təqaüdü 
təsis edilib. Dövlət başçısının fərmanı 
ilə 140 nəfər 20 Yanvar şəhidi fəxri 
adı almış şəxslərin 180 nəfər ailə 
üzvünə hər ay Prezident təqaüdü 
ödənilir. 2006-cı il yanvarın 1-dən 
qüvvəyə minən Əmək pensiyaları 
haqqında Qanuna əsasən, 20 Yanvar 
şəhidlərinin əmək pensiyasını alan 
hər bir ailə üzvünə əlavə ödəniş də 
verilir.

Bakının ən möhtəşəm 
məkanında Vətən uğrunda canlarını 
qurban vermiş mərd, igid oğul və 
qızlarımızın uyuduğu Şəhidlər xiya-
banı  xalqımız üçün müqəddəs bir 
and yerinə, milli iradəmizin şanlı-

şərəfli ünvanına çevrilib. İnanırıq ki, 
şəhidlərimiz və Şəhidlər xiyabanı 
azadlığımızın, müstəqilliyimizin, 
milli iradəmizin simvolu kimi 
bundan sonrakı nəsillərin də qürur 
mənbəyi olacaqdır. Bizim qurub-
möhkəmləndirdiyimiz qüdrətli, 
müstəqil Azərbaycan dövləti 
isə şəhidlərimizin xatirəsinə 
göstərdiyimiz ən böyük ehtiram kimi 
qəbul edilir. 

Daha bir mühüm məqamı yada 
salaq. Qanlı 20 Yanvar faciəsindən  
sonra öz himayədarlarının köməyi 
ilə Azərbaycan torpaqlarının 20 fai-
zini işğal etmiş və həmin ərazilərdə 
beynəlxalq aləmdə terrorçu kimi 
tanınan qurumların təlimlərini,  bütün 
dünya üçün təhlükə mənbəyi olan 
narkoticarəti reallaşdıran Ermənistan 
dövləti uzun illər idi ki, özünü qalib 
kimi göstərməyə çalışırdı. 2016-cı 
ilin aprelində isə Azərbaycan əsgəri 
işğalçılara, sözün həqiqi mənasında, 
sarsıdıcı zərbə vurdu. Azərbaycan 
əsgərinin Silahlı Qüvvələrimizin Ali 
Baş Komandanının rəhbərliyi ilə 
“dördgünlük” aprel döyüşlərində qa-
zandığı qələbə 20 Yanvar şəhidlərinin 
ruhuna bəxş etdiyimiz ən böyük  
sevinc oldu.

Daha böyük sevinclər isə tor-
paqlarımızın işğaldan tamamilə azad 
ediləcəyi  günlərdə olacaq. Həmin 
gün isə uzaqda deyil.

İttifaq MİRZƏBƏYLİ, 
 “Xalq qəzeti”

Azərbaycanda haqq-ədalətin müdafiəsi yolunda  
canlarından keçmiş Vətən övladları Qanlı Yanvarda  
xalqımızın qəhrəmanlıq salnaməsinə parlaq səhifə 
 yazdılar.

İlham ƏLİYEV  
Azərbaycan Respublikasının Prezidenti

Nəsimi: genişlənən quruculuq işləri razılıq doğurur
 � Nəsimi Rayon İcra Hakimiyyəti 

başçısının 1 saylı Sahə İnzibati Ərazi Dairəsi üzrə 
Nümayəndəliyinin  illik hesabat yığıncağında 
2016-cı ilin yekunları müzakirə olunmuş, cari ilin 
konkret vəzifələri müəyyənləşdirilmişdir.

Nəsimi RİHB-in1 say-
lı sahə inzibati ərazi dairəsi 
üzrə nümayəndəsinin müavini 
Eldəniz Cabbarov hesabat 
məruzəsində ərazidə aparılmış 
abadlıq-quruculuq işlərindən 
ətraflı söz açmışdır. Natiq bildir-
mişdir ki, dairənin mərkəzi və 
gur ərazilərində  yenidənqurma, 
təmir və abadlıq işləri il boyu 
diqqət mərkəzində olmuş-
dur. Moskva prospektindəki 
– 46, 52 ,62, 70, 74, 82, 86, 
96, Məmmədcəfər Cəfərov 
küçəsindəki – 1 və Cavadxan 
küçəsindəki – 58, 60 saylı 
binalar əsaslı təmir olunmudur. 
Hüseynbala Əliyev, Əlisgəndər 
İsgəndərov, 20 Yanvar, Mir 
Cəlal küçələrindəki bir sıra 
binaların həyətləri abadlaşdı-
rılmışdır. Asif  Məhərrəmov 

küçəsində yaşayış binalarının 
qarşısında yerləşən parkda  
əsaslı təmir aparılmışdır. 

 Təmir-abadlıq işləri 
digər məhəllə və küçələri də 
əhatə etmiş və hazırda davam 
etdirilir. Nəsimi Rayon İcra 
Hakimiyyətinin təşkilatçılığı 
ilə 5, 240, 54, 159 saylı 
orta məktəblərin və Autizm 
mərkəzinin həyətində, 20 
Yanvar abidəsinin ətrafında, 
Asif Məhərrəmov və 20 Yanvar 
küçələrində  iməciliklər yolu 
ilə çox sayda ağac, gül kolla-
rı əkilmişdir. Abadlaşdırılan 
küçələrdə qazon örtükləri 
yeniləri ilə əvəz olunmuşdur.

Nəsimi Rayon İcra 
Hakimiyyətinin başçısı Asif 
Əsgərov yığıncaqda geniş çıxış 
edərək bildirmişdir ki,  Prezident 

İlham Əliyevin həyata keçirdiyi 
hərtərəfli yeniləşmə konsepsiya-
sında ölkə paytaxtının və regi-
onların sosial-iqtisadi inkişafı, 
şəhər və rayonların abadlaş-
dırılması, yeni infrastruktur 
layihələrinin davamlı olaraq 
icra edilməsi əsas istiqamətlər 
kimi qarşıya qoyulmuşdur. Son 
illərdə Bakı şəhərində, eləcə 
də onun mərkəzi rayonu olan 
Nəsimidə müasir infrastruktur 
yaradılması sahəsində aparılan 

çoxşaxəli işlər, əhatəli bərpa 
və yenidənqurma işlərinin 
nəticəsidir ki, paytaxtımız 
bu gün dünyanın ən gözəl 
şəhərlərindən birinə çevrilmiş-
dir. 

Başçı 2016-cı ildə Nəsimi 
rayonunda bu yöndə görülən 
işlər və həyata keçirilmiş 
layihələr barədə məlumat 
verərək qeyd etmişdir ki, ölkə 
başçısının tapşırıqlarına əsasən, 
rayon ərazisində aparılan 

abadlıq-quruculuq işləri bu il də  
davam edəcəkdir. O, Nazirlər 
Kabinetinin 2016-cı ilin sosial-
iqtisadi inkişafının yekunlarına 
həsr olunmuş yığıncağında Pre-
zident İlham Əliyevin  nitqindən 
irəli gələn vəzifələri geniş şərh 
etmişdir.

Milli Məclisin deputatı, 
YAP Nəsimi rayon təşkilatının 
sədri Məlahət İbrahimqı-
zı  dövlətin  fəal  dəstəyi ilə 
rayonda aparılan quruculuq 
işlərinin əhalinin rifahının 
yüksəldilməsinə xidmət etdiyini 
bildirmiş, bu işlərin davam 
etdirilməsində nəsimililərə 
uğurlar arzulamışdır.

Sakinlər adından çıxış 
edənlər isə ərazidə son vaxtlar 
genişlənən abadlıq-quruculuq 
işlərindən razılıqla danışmış, 
arzu və təkliflərini söyləmişlər. 
Sonda iştirakçıları maraqlandı-
ran suallar cavablandırılmışdır.

Tahir AYDINOĞLU,  
“Xalq qəzeti”

Ötən il Qobustan Dövlət Tarixi-Bədii 
Qoruğunu 65 min turist ziyarət edib

 � 2016-cı ildə Qobustan Dövlət Tarixi-Bədii 
Qoruğunu 65 mindən çox turist ziyarət edib.

Mədəniyyət və Turizm 
Nazirliyinin informasiya 
və ictimaiyyətlə əlaqələr 
şöbəsindən APA-ya verilən 
məlumata görə, son illərdə 
qoruğu ziyarət edənlərin 
sayı çoxalıb: “Bunun bir sıra 
mühüm səbəbləri var. Qoru-

ğun ərazisində yeni muzey 
istifadəyə verilib, yerli və xarici 
turistlərin bu tarixi məkana üz 
tutmaları üçün lazımi işlər gö-
rülüb. Bunların bariz göstəricisi 
olaraq paytaxt Bakıdan 56 
kilometr aralıda yerləşən qoruğu 
2016-cı ildə ziyarət edənlər 

65 min 816 nəfər təşkil edib ki, 
bu da ötən illə müqayisədə 56 
faiz çoxdur”.

Ziyarətçilərin sırasında xa-
rici vətəndaşlar üstünlük təşkil 
edib. Tarixi məkana üz tutan 
xarici ölkə vətəndaşları sırasın-
da Rusiya Federasiyasını təmsil 
edənlər çoxluq təşkil edib. Xa-
rici turistlərdən 8155-i Rusiya, 
6811-i ərəb ölkələri, 1582-si 
Çin, 1464-ü Almaniya, 1320-si 
İran, 1215-i Yaponiya, 1040-ı 
ABŞ, 974-ü Türkiyə, 864-ü 
İtaliya, 852-si İngiltərə, 620-si 
isə Fransa vətəndaşı olub. 8733 
xarici turist isə müxtəlif ölkələri 
təmsil edib.

Bununla yanaşı, 2016-cı il 
ərzində qoruğa 2626 ekskursiya 
təşkil edilib. Onlardan 407-si 
Azərbaycan, 763-ü ingilis, 
1456-sı isə rus dilində aparılıb.

Qeyd edək ki, Qobustan 
Milli Tarixi-Bədii Qoruğu 2013-
cü ildə “Avropada ilin muzeyi” 
müsabiqəsinin qalibi olub. 

Fransada soydaşımızın adını daşıyan 
beynəlxalq müsabiqə keçiriləcək

 �  2017-ci il mayın 15-dən 19-dək Fransa və İsveçrədə soydaşımız Adilə 
Əliyevanın adını daşıyan Pianoçuların 11-ci Beynəlxalq Festivalı keçiriləcək.

Diasporla İş üzrə Dövlət Komitəsindən 
verilən məlumatda bildirilir ki, festivalın final 
konsertlərindən biri mayın 18-də Birləşmiş 
Millətlər Təşkilatının (BMT) İsveçrənin 
Cenevrə şəhərində yerləşən ofisində baş 
tutacaq. Heydər Əliyev Fondu ilə əməkdaşlıq 
çərçivəsində təşkil edilən müsabiqəyə 
Azərbaycanın Fransa və İsveçrədəki səfirliyi, 

ölkəmizin BMT-nin Cenevrə ofisindəki 
nümayəndəliyi, Fransadakı Azərbaycanın 
Dostları Assosiasiyası, Fransanın Mədəniyyət 
Nazirliyi və digər qurumlar dəstək göstərir.

25 ildir Fransada yaşayan Azərbaycanın 
əməkdar artisti Adilə Əliyeva Fransa Ali 
Beynəlxalq Musiqi Akademiyasının direk-
torudur. Pianoçu 50-dən çox ölkənin konsert 
salonlarında çıxış edib, 30-dan artıq kompakt-
disk ərsəyə gətirib.

Artıq 21 ildir Fransa və İsveçrədə keçirilən 
Adilə Əliyeva adına Pianoçuların Beynəlxalq 
Festivalı Avropada Azərbaycan mədəniyyətini 
təbliğ etməklə yanaşı, gənc musiqiçilərə təhsil 
imkanları yaradır. Belə ki, nüfuzlu musiqi 
yarışının qalibləri Doyçe qrammofon, Soni, 
Fransa radiosu, Nyu York Filarmoniyası, Kar-
neqi Holl, Nyu Yorkun Linkoln Mərkəzi kimi 
təşkilatlardan təhsil təqaüdü qazanıblar. Onların 
arasında azərbaycanlı gənc musiqiçilər də olub.  

  Samirə ƏLİYEVA,  
“Xalq qəzeti”

Avropa Parlamentinin komitəsi 
Gürcüstan vətəndaşlarına  
viza rejiminin ləğvinə dair 

sazişi təsdiqləyib
 � Avropa Parlamentinin Vətəndaş 

azadlıqları, ədliyyə və daxili məsələlər üzrə 
komitəsi Gürcüstan vətəndaşlarına viza rejiminin 
ləğvinə dair sazişi təsdiq  edib.

APA-nın RİA 
"Novosti” agentliyinə 
istinadən verdiyi  
məlumata görə, viza 
rejiminin ləğvinə dair 
Avropa İttifaqı (Aİ) 
Şurası və Assambleya 
arasında əldə olunan sa-
zişin lehinə 42, əleyhinə 
2 deputat səs verib.

Qeyd edək ki, ötən ayın əvvəli Avropa Parlamenti və Aİ 
Şurasının nümayəndələri Gürcüstan vətəndaşlarının Avropaya 
qısamüddətli səyahətlər etmək üçün viza rejiminin ləğvinə  
dair ilkin razılığa gəliblər. Saziş  pozuntular ortaya çıxdığı 
halda, onu ləğv edən mexanizmin tətbiqi ilə birgə qüvvəyə 
minəcək.

Bunun üçün Avropa Parlamenti onu institut olaraq təsdiq 
etməlidir. İclasın yanvar ayında keçiriləcəyi gözlənilir.


